
Mona darbā 

Begīvendama aš vėina, 

Knebiniejous kuožna dėina. 

Žėimuos vakarā jug ėlgė, 

Niek nedėrbont būtom ėlgo. 

 

Nero sūnou lig Kaliedu 

Nieriau šiūršė pėlka spalva, 

Ė martelē kepurieliu, 

Ka neparšaldītom galva. 

 

Ė aš pati torio darba –  

Nesakīs nieks, ka bedarbė. 

Ožsiiemusi be gala –  

Nemanau, ka gausio gala. 

 

Rēk ė kningu paskaitītė, 

Ė žurnalu pasklaidītė, 

Televizuorio veizietė –  

Rēk žėnuot, kas deds ont svieta. 

 

Pasistrajīt nuognē poikē, 

Ka nejouktomės ni zoikē. 

Pagėiduotė rēk rožončio... 

Nepabruokiečiuo ni tonciu. 

 

Atēs laiks, ka nebnuoriesio,  

Nieka dėrbtė nebgaliesio. 

Rēks numėrtė, ka pasensio –  

Ontra omžio negīvensio. 


